
ТЛУМАЧАЛЬНАЯ ЗАПІСКА

Курс “Славянская міфалогія” ўведзены зусім нядаўна ў вучэбныя планы філалагічных факультэтаў універсітэтаў Рэспублікі Беларусь. Несумненным з’яўляецца не толькі яго вялікае пазнавальнае значэнне, але і выхаваўчае. Прапанаваны курс сваім зместам закліканы арыентаваць студэнтаў-філолагаў на вывучэнне найперш нацыянальнай міфалогіі.

Міфалогія ў строгім навуковым сэнсе  не можа быць толькі нацыянальнай, у ёй абавязкова будуць прысутнічаць больш старажытныя, індаеўрапейскія карані. “Можна гаварыць аб адзіным , надзвычай старажытным міфалагічным комплексе, які быў створаны арыямі-аратымі... не менш як 6-8 тысяч гадоў таму...” (Міфалогія Беларусі (нарысы). Т. 1. – Мн., 2000. – С. 6).

У вузкім сэнсе пад тэрмінам “Славянская міфалогія” варта разумець сукупнасць уяўленняў пра міфалагічныя персанажы вышэйшага, сярэдняга і ніжэйшага ўзроўняў.

У шырокім сэнсе пад славянскай міфалогіяй варта падразумяваць тып светапогляду – сукупнасць уяўленняў старажытных славян аб рэ чаіснасці. У гэтым плане міфалагічнымі з’яўляюцца жывёлы і расліны, з’явы прыроды, стыхіі, неадухоўленыя прадметы.

Уласнаславянскія міфалагічныя тэксты не захаваліся, бо рэлігійна-міфалагічная цэласнасць “язычніцтва” была разбурана ў перыяд хрысціянізацыі славян. Рэальна магчымай з’яўляецца толькі рэканструкцыя асноўных элементаў славянскай міфалогіі.

Познепраславянская міфалагічная сістэма эпохі раннедзяржаўных утварэнняў найбольш поўна прадстаўлена ва ўсходнеславянскай міфалогіі.

Найбольш устойлівай з’яўляецца ніжэйшая міфалогія. У сувязі з папулярнасцю вобразаў “ніжэйшай міфалогіі” ў беларускім фальклоры, вывучэнне іх можа закранаць самыя нечаканыя аспекты.

Патрабаванні адукацыйнага стандарта (кіруючы дакумент Рэспублікі Беларусь) ОРСБ 1-21 05 01-2008 (вышэйшая адукацыя спецыяльнасць 1-21 05 01 “Беларуская філалогія”):

Міфалогія як форма свядомасці. Міфалогія – аснова культуры ў цэлым, яе форм: мовы, фальклору, літаратуры, рэлігіі, мастацтва. Міфалогія – сукупная паэтычная спадчына, выяўленая ў мове і сюжэтах літаратурных твораў, структураўтваральнай і тропаўтваральнай парадыгме фальклорных і літаратурных твораў. Раскрыццё асаблівасцей міфалагічнага мыслення, з якога прадуцыруюцца універсальныя культурныя сімвалы – архетыпы. Раскрыццё сэнсу міфалогіі як асновы грамадскай этыкі і народнай маралі, выяўленай таксама ў творах мастацкай літаратуры, што павялічвае яе выхаваўчае значэнне. Міф і сімвал. Сімвалатворчасць у літаратуры. Сюжэтныя мадэлі. Рэканструкцыя пантэону славянскіх багоў праз фальклорныя і летапісныя тэксты. Міф як гісторыя, зафіксаваная ў народнай памяці; выкарыстанне легенд, паданняў у літаратуры. Лінейнасць гісторыі і цыклічнасць міфа. Цыклізм у мастацкіх творах. Вобразы нацыянальнай, антычнай, біблейскай міфалогіі ў творах класічнай і сучаснай літаратуры. Эстэтычныя сродкі ўздзеяння міфалогіі на чалавека. Гісторыя міфалогіі як навукі.

Выпускнік павінен:

ведаць: 

· псіхалагічна-сацыяльныя вытокі , яе раннія формы;

· касмагонію і касмалогію;

· міфалагічныя сістэмы індаеўрапейскіх народаў;

· міфы пра першапродкаў – культурных герояў і ў сувязі з імі – станаўленне літаратурнага эпасу;

· сувязі міфалогіі і фальклору;

· міфалагізм літаратурных твораў.

умець:

· праводзіць этымалагічны, з улікам ведання міфалогіі, аналіз фактаў мовы, што дае магчымасць больш глыбока і тонка разумець тропіку літаратурных твораў;

· праводзіць тыпалагічны аналіз міфалагічных сістэм народаў Еўразіі;

· знаходзіць міфалагічныя вобразы, матывы ў фальклорных і літаратурных творах;

– аналізаваць мастацкія творы беларускай, рускай і замежнай літаратуры.
Мэта курса “Славянская міфалогія” – сфарміраваць ўяўленні пра міфалагічную карціну свету старажытных славян, пра цэласную светапоглядную сістэму.

Задачамі курса з’яўляюцца: 

· высвятленне семантыкі асноўных міфалагем;

· характарыстыка асноўных міфалагічных уяўленняў, звязаных з мікра- і макрасветам, тлумачэнне паняцця міфалагічнай мадэлі свету;

· вызначэнне міфалагічнай асновы фальклорных твораў, семантыкі міфалагем у літаратурных тэкстах.

Знаёмячыся з асноўнымі фрагментамі міфалагічнай карціны свету, студэнты засвойваюць, якім чынам чалавек быў уключаны ў свет “прыроды”. Паводзіны чалавека, якому ўласцівы быў міфалагічны светапогляд, былі, з аднаго боку, стыхійнымі, а з другога – строга рэгламентаванымі ў часе і ў прасторы.

У працэсе вывучэння курса “Славянская міфалогія” студэнты-філолагі значна пашыраюць свой агульнакультурны кругагляд, лепш арыентуюцца пры тлумачэнні міфалагічных сюжэтаў у літаратурных творах.

Атрыманыя веды ў працэсе вывучэння курса “Славянская міфалогія” дапамагаюць студэнтам пры правядзенні пазакласных мерапрыемстваў у час педагагічнай практыкі.

Агульная колькасць гадзін – 52; аўдыторная колькасць гадзін – 34, з іх: лекцыі – 20, практычныя заняткі – 14. Форма справаздачнасці – залік.

ЗМЕСТ ДЫСЦЫПЛІНЫ

СЛАВЯНСКАЯ МІФАЛОГІЯ

ЯК НАВУКОВАЯ ДЫСЦЫПЛІНА

Тэма 1 ПРАДМЕТ КУРСА “СЛАВЯНСКАЯ МІФАЛОГІЯ” 

І ЯГО ЗАДАЧЫ

Разуменне міфалогіі як формы светапогляду, светаадчування старажытных славян. Міфалогія і яе значэнне. Месца міфалогіі ў культурнай парадыгме славянскіх народаў. Сувязь міфалогіі з іншымі формамі грамадскай свядомасці. Міф – сінтэз рэлігіі, філасофіі і мастацтва. Развіццё міфалогіі. Віды міфаў. Асноўныя асаблівасці міфалогіі.

З гісторыяграфіі “Славянскай міфалогіі”. Асноўныя праблемы міфалогіі. Міфалагічная школа, яе прадстаўнікі і паслядоўнікі: А.А. Патабня, А.М. Весялоўскі, Ф.І. Буслаеў, А.М. Афанасьеў, Я.Ф. Карскі, П.І. Шпілеўскі, П. Шэйн і інш. Слоўнікі славянскай міфалогіі.

Тэма 2 АСНОЎНЫЯ ЭЛЕМЕНТЫ МІФАЛАГІЧНАГА ТЫПУ МЫСЛЕННЯ: АНІМІЗМ, ФЕТЫШЫЗМ

Старажытныя вераванні эпохі палеаліту – аснова міфалогіі. Элементы міфалагічнага тыпу мыслення: анімізм, фетышызм. Асаблівасці архаічнага светапогляду. Анімізм як тып светапогляду. Адухаўленне прыроды (вера ў духоўную сутнасць духаў) – разуменне чалавечай душы. Анімізм як тып светапогляду і як аснова метафарычнасці мовы. Анімізм – выток паэтычнай вобразнасці фальклору і прыгожага пісьменства. Праявы анімізму ў некаторых відах каляндарна-абрадавай паэзіі, арганічная сувязь анімістычных уяўленняў з персанажамі ніжэйшай міфалогіі. Фетышызм. Сістэма фетышыстскіх міфалагічных уяўленняў, звязаных з вадой, агнём, зямлёй, паветрам.

Тэма 3 АСНОЎНЫЯ ЭЛЕМЕНТЫ МІФАЛАГІЧНАГА ТЫПУ МЫСЛЕННЯ: ТАТЭМІЗМ, МАГІЯ

Татэмізм як адна са старажытных форм народных вераванняў. Абагаўленне жывёл у розных народаў. Беларуская Камаедзіца, адлюстраванне ў ёй рэшткаў татэмных рытуалаў. Сістэма сувязей чалавека і жывёлы, распрацаваная Т.І. Шамякінай. Асноўныя кампаненты гэтай сістэмы: жывёла як рытуальная ежа; шлюбная сувязь паміж чалавекам і жывёлай; малочная сувязь чалавека і жывёлы; ахвярапрынашэнне татэму; пярэваратні, сувязь з ваўкалацтвам псіхічнай хваробы – лікантропіі. Магія і рытуал. Развіццё магічных вераванняў. Асноўныя этапы пазвіцця магічнага светапогляду. Асноўныя прынцыпы магіі. Віды магіі (гаспадарчая, лекавая, любоўная). Магічная аснова абрадаў.
Тэма 4 ПЕРСАНАЖЫ ВЫШЭЙШАГА ЎЗРОЎНЮ

Агульная характарыстыка вышэйшага узроўню міфалагічнай свядомасці. Вышэйшы ўзровень міфалагічнай свядомасці. Пантэон багоў. Пярун – “вярхоўнае” язычніцкае боства. Асноўны міф і яго рэканструкцыя. Вялес – “скотий Бог”, Ярыла, Дажджбог, Хорс, Сварог, Жыжаль, Сімаргл і інш. Знешнія характарыстыкі багоў, іх функцыянальнасць, сувязь з абрадамі.

Тэма 5 ПЕРСАНАЖЫ НІЖЭЙШАГА МІФАЛАГІЧНАГА ЎЗРОЎНЮ

Асноўныя тэндэнцыі, характэрныя для ніжэйшага ўзроўню міфалагічнай свядомасці. Класіфікацыя міфалагічных персанажаў паводле М. Нікіфараўскага (паўсюдныя, або вольныя нячысцікі, чалавекападобныя і дэманападобныя). Народная дэманалогія: нячысцікі чалавекаподобныя і дэманаподобныя: Дамавік, Вадзянік, Хлеўнік, Лясун, Русалка, Чорт, Ведзьма і інш. Іх характарыстыка: назвы персанажаў, іпастасі, “сацыяльны статус”, знешні выгляд, атрыбуты, узаемаадносіны з іншымі персанажамі, генезіс, месцы знаходжання, час функцыянавання, уласцівасці, функцыянальнасць (станоўчы і адмоўны бакі). Матывы “былічак”, міфалагічных аповедаў.

Тэма 6 МІФАЛАГІЧНЫЯ МАДЭЛІ СВЕТУ

Міфалагема “яйка”. Касмічнае яйка як адзін з найбольш архаічных касмаганічных архетыпаў, уласцівых для міфалогіі ўсіх народаў свету. Яечка ў казках і абрадах. Птушкі як творцы сусвету. Свяшчэнныя птушкі славянаў – Алаканост, Сірын, Гамаюн, Фенікс, Жар-птушка, Страцім-Лебедзь, Сокал, Арол, іх генезіс.

Міфалагема “касмічнага кола”. Касмічнае кола як сімвал паўнаты, універсальная геаметрычная фігура. Персаніфікаванае Кола – Каляда. Архаіка калядавання.Сімволіка “цэнтра”.Гара як цэнтр Свету. Сусветная Гара – глабальны архетып. Камень Алатыр – эквівалент Сусветнай гары ў славянскім фальклоры.

Міфалагема “касмічнага дрэва”. Касмічнае дрэва як мадэль свету. Час і прастора ў сувязі з Дрэвам. Прадрэва як аснова ўпарадкавання мыслення. Дрэва – Чалавек – Крыж.

Тэма 7 МІФАЛОГІЯ РЭЧЫЎНАГА СВЕТУ, МІФАЛОГІЯ ДРЭЎ, ІХ АМБІВАЛЕНТНАСЦЬ

Міфалагічныя ўяўленні, звязаныя з дрэвамі і раслінамі. Дуб і міфалагічны “статус” гэтага дрэва. Культ дуба ў старажытных славян. Вярба і семантыка гэтага дрэва, рытуалізацыя ў абрадзе Вербнай нядзелі. Бяроза – дрэва – фетыш. Вобразы рабіны і каліны ў міфалагічнай традыцыі славян. Дэманалагізацыя асіны ў народнай міфалагічнай і біблейскай традыцыях. Розныя семантычныя праявы дэндралагічнага кода ў фальклорных жанрах. 

Тэма 8 СВОЙСКІЯ ЖЫВЁЛЫ І ПТУШКІ 

Ў МІФАЛАГІЧНАЙ ТРАДЫЦЫІ

Агульная характарыстыка міфалагічных уяўленняў, звязаных з жывёламі: кот, сабака, конь, каза, свіння, карова і інш. Агульная характарыстыка міфалагічных уяўленняў, звязаных са свойскімі птушкамі: курыца, гусь, певень і інш. Сакралізацыя вобразаў свойскіх жывёл і птушак, архаічныя вытокі народных вераванняў, звязаных з імі.

Тэма 9 ДЗІКІЯ ЖЫВЁЛЫ І ПТУШКІ 

Ў МІФАЛАГІЧНАЙ ТРАДЫЦЫІ

Вытокі татэмістычных уяўленняў. Амбівалентнасць міфалагічных уяўленняў, звязаных з дзікімі жывёламі: мядзведзь, воўк, заяц, мыш, крот, ліса, кажан і інш. Агульная характарыстыка міфалагічных уяўленняў, звязаных з дзікімі птушкамі. Міфалогія птушак: зязюля, сарока, варона. Антрапамарфізацыя бусла, яго звязанасць з сімволікай дзетанараджэння. Зязюля ў славянскіх павер’ях. Дэманалагічная і шлюбная сімволіка вераб’я.

Тэма 10 КАТЭГОРЫІ ЧАСУ І ПРАСТОРЫ Ў МІФАЛОГІІ

Асаблівасці міфалагічнага пачатковага часу. Цыклічнасць з’яў прыроды ў міфалагічнай творчасці. Міфалогія месяца, тыдня, дня, ночы, года. Сусветныя міфы пра Патоп. Міф пра паміранне і ўваскрасенне боства прыроды. Асэнсаванне міфалогіі часу ў народным календары.

Асаблівасці міфалагічнай прасторы. Міфалагічны і гістарычны час. Вобраз-хранатоп у літаратуры, сімволіка дарогі. Каляндарныя міфы. Містэрыя Галгофы, яе падабенства і адрозненне ад містэрый старажытнасці. Акцыянальная магічная дзейнасць. Катэгорыя прасторы і народныя вераванні, звязаныя з земляробчым календаром.

